
sītāyā rasātalapravēśamanu śrīrāmasya jīvanacaryā
śrīrāmarājyasya sthitiḥ śrīrāmamātṝṇāṃ

paralōkagamanādērvarṇanaṃ ca

rajanyāṃ tu prabhātāyāṃ
samānīya mahāmunīn Á

gīyatāmaviśaṅkābhyāṃ
rāmaḥ putrāvuvāca ha Á Á 7.99.1 Á Á

tataḥ samupaviṣṭēṣu
maharṣiṣu mahātmasu Á

bhaviṣyaduttaraṃ kāvyaṃ
jagatustau kuśīlavau Á Á 7.99.2 Á Á

praviṣṭāyāṃ tu sītāyāṃ
bhūtalaṃ satyasampadā Á

tasyāvasānē yajñasya
rāmaḥ paramadurmanāḥ Á Á 7.99.3 Á Á

apaśyamānō vaidēhīṃ
mēnē śūnyamidaṃ jagat Á

śōkēna paramāyastō
na śāntiṃ manasāgamat Á Á 7.99.4 Á Á

visṛjya pārthivān sarvā -
nṛkṣavānararākṣasān Á

janaughaṃ vipramukhyānāṃ
vittapūrvaṃ visṛjya ca Á Á 7.99.5 Á Á

ēvaṃ samāpya yajñaṃ tu
vidhivat sa tu rāghavaḥ Á

tatō visṛjya tān sarvān
rāmō rājīvalōcanaḥ Á Á 7.99.6 Á Á

hṛdi kṛtvā tadā sītā -
mayōdhyāṃ pravivēśa ha Á

iṣṭayajñō narapatiḥ
putradvayasamanvitaḥ Á Á 7.99.7 Á Á

na sītāyāḥ parāṃ bhāryāṃ
vavrē sa raghunandanaḥ Á

yajñē yajñē ca patnyarthaṃ
jānakī kāñcanībhavat Á Á 7.99.8 Á Á

daśavarṣasahasrāṇi
vājimēdhānathākarōt Á

vājapēyān daśaguṇāṃ -
stathā bahusuvarṇakān Á Á 7.99.9 Á Á

agniṣṭōmātirātrābhyāṃ
gōsavaiśca mahādhanaiḥ Á

www.prapatti.com 2 Sunder Kidāmbi



uttarakāṇḍam navanavatitamaḥ sargaḥ

ījē kratubhiranyaiśca
sa śrīmānāptadakṣiṇaiḥ Á Á 7.99.10 Á Á

ēvaṃ sa kālaḥ sumahān
rājyasthasya mahātmanaḥ Á

dharmē prayatamānasya
vyatīyād rāghavasya ca Á Á 7.99.11 Á Á

ṛkṣavānararakṣāṃsi
sthitā rāmasya śāsanē Á

anurañjanti rājānō
hyahanyahani rāghavam Á Á 7.99.12 Á Á

kālē varṣati parjanyaḥ
subhikṣaṃ vimalā diśaḥ Á

hṛṣṭapuṣṭajanākīrṇaṃ
puraṃ janapadāstathā Á Á 7.99.13 Á Á

nākālē mriyatē kaści -
nna vyādhiḥ prāṇināṃ tathā Á

nānarthō vidyatē kaścid
rāmē rājyaṃ praśāsati Á Á 7.99.14 Á Á

atha dīrghasya kālasya
rāmamātā yaśasvinī Á

putrapautraiḥ parivṛtā
kāladharmamupāgamat Á Á 7.99.15 Á Á

anviyāya sumitrā ca
kaikēyī ca yaśasvinī Á

dharmaṃ kṛtvā bahuvidhaṃ
tridivē paryavasthitā Á Á 7.99.16 Á Á

sarvāḥ pramuditāḥ svargē
rājñā daśarathēna ca Á

samāgatā mahābhāgāḥ
sarvadharmaṃ ca lēbhirē Á Á 7.99.17 Á Á

tāsāṃ rāmō mahādānaṃ
kālē kālē prayacchati Á

mātṛṇāmaviśēṣēṇa
brāhmaṇēṣu tapasviṣu Á Á 7.99.18 Á Á

pitryāṇi brahmaratnāni
yajñān paramadustarān Á

cakāra rāmō dharmātmā
pitṝn dēvān vivardhayan Á Á 7.99.19 Á Á

ēvaṃ varṣasahasrāṇi
bahūnyatha yayuḥ sukham Á

yajñairbahuvidhaṃ dharmaṃ
vardhayānasya sarvadā Á Á 7.99.20 Á Á

